
REFERENCIA DO CONSELLO DA XUNTA DE GALICIA 
QUE TIVO LUGAR EN SAN CAETANO 

O 26 DE OUTUBRO DE 2026, 
BAIXO A PRESIDENCIA DE 

ALFONSO RUEDA VALENZUELA 
 

DECRETOS 
 

CONSELLERÍA DE VIVENDA E PLANIFICACIÓN DE INFRAESTRUTURAS 
 

 Decreto polo que se aproba o cambio de titularidade a prol do Concello das 
Somozas do treito antigo que conecta coa estrada AC-110 no p.q. 15+130 e no p.q. 
15+200, marxe esquerda, xunto co seu dominio público viario. 

 
ACORDOS 

 
CONSELLERÍA DE MEDIO AMBIENTE E CAMBIO CLIMÁTICO 

 Acordo polo que se autoriza a sinatura do convenio de colaboración entre Augas 
de Galicia e o Concello de Sada para a execución da actuación "Melloras 
estruturais para a redución do risco de inundación da ARPSI fluvial ESO14-CO-
120201 Rego Maior. Sada (A Coruña)”, cofinanciada pola Unión Europea a través 
do Fondo Europeo de Desenvolvemento Rexional (Feder) nun 60 %, no marco do 
Programa Galicia Feder 2021-2027, por importe de sete millóns trinta e dous mil 
novecentos sesenta e nove euros con sesenta e cinco céntimos (7.032.969,65 €).  

CONSELLERÍA DE POLÍTICA SOCIAL E IGUALDADE 
 

 Acordo polo que se autoriza á Consellería de Política Social e Igualdade a adquirir 
compromisos de carácter plurianual e a establecer pagamentos anticipados en 
porcentaxe superior á recollida na normativa reguladora das subvencións de 
Galicia, na Orde pola que se regulan as bases que rexerán o procedemento de 
concesión de axudas económicas para compensar os gastos do servizo de 
comedor das escolas infantís 0-3 dependentes de entidades privadas de 
iniciativa social para o curso 2026/2027, e se procede á convocatoria das ditas 
axudas. Importe: un millón cento trinta e sete mil douscentos setenta e catro 
euros con setenta e un céntimos (1.137.274,71 €). 

 
CONSELLERÍA DE FACENDA E ADMINISTRACIÓN PÚBLICA 
 

 Acordo polo que se aproba a Estratexia galega para a promoción e difusión do 
software libre. 

CONSELLERÍA DE VIVENDA E PLANIFICACIÓN DE INFRAESTRUTURAS 
 

 Acordo polo que se autoriza á Sociedade de Vivenda Pública de Galicia S.A. 
(Vipugal) a licitar das obras de construción dun edificio de 92 vivendas de 
promoción pública (VPP), garaxes e rochos nas parcelas P.4 e P.5 da zona Z-3 do 
Plan parcial Avenida 3 de abril, no Concello de Narón (A Coruña), cun orzamento 
de licitación e valor estimado, IVE excluído, de dezaseis millóns trescentos trece 
mil catrocentos cincuenta e dous euros con trinta céntimos (16.313.452,30 €), 
tramitado como expediente anticipado de gasto. 

CONSELLERÍA DE SANIDADE 

 Acordo polo que se toma razón da licitación do contrato de obra para a mellora 
funcional do Servizo de Urxencias do Hospital Álvaro Cunqueiro en Vigo. Importe 
(orzamento da obra con IVE): dous millóns trescentos setenta mil cincocentos 
noventa e catro euros con noventa e cinco céntimos (2.370.594,95 €). 

 Acordo polo que se aproban as medidas relativas a xornadas e descansos e 
persoal MIR no ámbito do Servizo Galego de Saúde con motivo do acordo de 
suspensión da convocatoria da folga de médicos e facultativos no ámbito da 
Comunidade Autónoma de Galicia. 

CONSELLERÍA DO MEDIO RURAL 
 

 Acordo polo que se autoriza á Consellería do Medio Rural, a través do Fondo 
Galego de Garantía Agraria, a conceder subvencións directas destinadas ás 
persoas agricultoras afectadas polo sobrecusto dos fertilizantes e da enerxía 
como consecuencia da crise en Oriente Próximo, ao abeiro do Regulamento de 
execución (UE) 2026/1894 da Comisión, do 27 de xullo de 2026, por un importe de 
tres millóns seiscentos cincuenta e dous mil cincocentos oitenta e tres euros con 
trinta céntimos (3.652.583,30 €). 

 
CONSELLERÍA DO MAR 
 

 Acordo polo que se autoriza a sinatura do convenio de colaboración entre o 
Concello de Ponteceso e a entidade pública empresarial Portos de Galicia para a 
execución das actuacións de humanización da vía pública de acceso ao porto de 
Corme, no Concello de Ponteceso, por valor total de setecentos noventa e nove 
mil oitocentos cincuenta euros con trinta e cinco céntimos (799.850,35 €).  
 

 Acordo polo que se toma razón da licitación das obras de “Aumento da vida útil 
da estrutura de acceso á atracada de transbordadores no porto da Pasaxe”, cun 
orzamento base de licitación de cincocentos corenta e tres mil trinta e dous 
euros con sesenta e cinco céntimos (543.032,65 €), IVE incluído. 

INFORMES 
 

CONSELLERÍA DE MEDIO AMBIENTE E CAMBIO CLIMÁTICO 

 Informe sobre a execución e planificación das obras de Augas de Galicia para 
reducir o risco de inundación na Demarcación Hidrográfica Galicia-Costa. 

CONSELLERÍA DE ECONOMÍA E INDUSTRIA 
 

 Informe sobre o estado de execución da Iniciativa estratéxica de seguridade, 
defensa e aeroespazo 2025-2030.  

 
CONSELLERÍA DE VIVENDA E PLANIFICACIÓN DE INFRAESTRUTURAS 
 

 Informe sobre a aprobación provisional e próxima información pública do 
proxecto de construción “Fomento da mobilidade sostible. Itinerario peonil e 
ciclista na AC-221. Oleiros”, cun orzamento base de licitación, IVE incluído, dun 
millón catrocentos setenta e catro mil cento noventa e dous euros con corenta e 
dous céntimos (1.474.192,42 €). 

CONSELLERÍA DE CULTURA, LINGUA E XUVENTUDE 
 

 Informe sobre o programa “Novembro, mes da ciencia en galego nas bibliotecas”.  
 
CONSELLERÍA DE EMPREGO, COMERCIO E EMIGRACIÓN 
 

 Informe sobre a Orde pola que se convoca a segunda edición de 2026 do 
Programa de dinamización e incentivación do consumo nos comercios retallistas 
da Comunidade Autónoma de Galicia a través dos bonos Activa comercio.  

A XUNTA AUTORIZA O CAMBIO DE TITULARIDADE A PROL DO 
CONCELLO DAS SOMOZAS DUN TREITO ANTIGO DA ESTRADA 
AUTONÓMICA AC-110 AO SEU PASO LUGAR DA IGREXA  

— O tramo obxecto da transferencia localízase na parroquia de Recemel, ten unha 
lonxitude de 152 metros e discorre polo marxe esquerda desta vía 

— Co cambio de titularidade, o Concello terá a competencia para actuar neste treito e 
asume a súa conservación e mantemento 

— O decreto aprobado hoxe polo executivo autonómico terá efecto desde o día 
seguinte ao da súa publicación no Diario Oficial de Galicia 

 
O Consello da Xunta autorizou hoxe o decreto polo que se aproba o cambio de 
titularidade a prol do Concello das Somozas dun treito antigo da estrada AC-110, no 
lugar da Igrexa, na parroquia de Recemel. 
 
En concreto, apróbase a transferencia do treito de 152 metros de lonxitude comprendido 
entre os puntos quilométricos 15+130 e 15+200 da citada estrada, na súa marxe 
esquerda. 
 
Este treito xurdiu como consecuencia dunha modificación no trazado orixinal da dita 
estrada e discorre integramente polo termo municipal das Somozas. A súa función 
actual limítase a dar acceso aos predios lindeiros, polo que carece de funcionalidade 
dentro da rede autonómica de estradas de Galicia. 
 
O traspaso deste treito antigo da vía tramítase de acordo co previsto na Lei 8/2013, do 
28 de xuño, de estradas de Galicia, que establece a súa aprobación por decreto da Xunta, 
baixo proposta da Consellería de Vivenda e Planificación de Infraestruturas como 
competente en materia de estradas, e tras acordo entre as administracións implicadas. 

 
O Departamento de Infraestruturas da Xunta ten entre as súas funcións a tramitación 
dos cambios de titularidade das estradas incluídas nas redes dependentes da 
Comunidade Autónoma e das entidades provinciais e locais. 
 
Co cambio de titularidade, o Concello das Somozas terá a competencia para actuar 
neste treito antigo da estrada e asume a responsabilidade da súa conservación e 
mantemento. 
 
O decreto aprobado hoxe polo Executivo autonómico producirá efectos desde o día 
seguinte ao da súa publicación no Diario Oficial de Galicia. 

A XUNTA FINANCIA CON MÁIS DUN MILLÓN DE EUROS O 
SERVIZO DE COMEDOR DAS ESCOLAS INFANTÍS DE INICIATIVA 
SOCIAL 
  
As familias accederán a este servizo a un prezo idéntico ao que ofrecen os centros 0-3 
de titularidade pública: entre 0 e 74 euros ao mes, en función da renda 

 
O Consello da Xunta autorizou hoxe unha nova convocatoria de axudas destinadas a 
financiar o servizo de comedor das escolas infantís de iniciativa social. O orzamento 
desta liña de subvencións para o actual curso 2026-2027 é de 1,13 millóns de euros. 
 
Esta orde de axudas permite que estas escolas dependentes de entidades sociais sen 
ánimo de lucro oferten o servizo de comedor a prezos reducidos, é dicir, co mesmo custo 
que rexe para as escolas infantís da rede pública autonómica.  
 
A través desta convocatoria, que en vindeiros días se publicará no Diario Oficial de 
Galicia (DOG), as familias que levan os seus fillos a estes centros pagarán o comedor en 
función das súas rendas. Así, o prezo máximo que terán que aboar son 74 euros 
mensuais, mentres que as familias con menos ingresos terán o comedor gratuíto.  
 
Estas axudas teñen carácter retroactivo, polo que os prezos reducidos aplícanse desde o 
inicio do curso o pasado mes de setembro. No curso pasado acolléronse a esta orde de 
axudas 41 escolas infantís de iniciativa social, que ofertaban un total de 1.664 prazas de 
comedor.  

A XUNTA APROBA A ESTRATEXIA GALEGA DE SOFTWARE LIBRE 
PARA IMPULSAR A INNOVACIÓN, A COMPETITIVIDADE 
EMPRESARIAL E A MELLORA DOS SERVIZOS PÚBLICOS 
 
— A iniciativa establece catro liñas de actuación dirixidas ás empresas, á cidadanía, á 

Administración pública e á comunidade dixital 
— Promoverá a dixitalización das pemes con solucións abertas, a formación cidadá e a 

reutilización dos desenvolvementos públicos 
— Galicia conta cunha estrutura pública especializada, unha ampla implantación 

destas tecnoloxías e unha base de talento procedente das universidades e da FP 

O Consello da Xunta aprobou a Estratexia galega para a promoción e difusión do 
software libre, coa que o Goberno galego busca estender o uso das tecnoloxías abertas 
para favorecer a innovación, mellorar a competitividade das empresas e avanzar na 
prestación de servizos públicos máis eficientes e accesibles. A iniciativa prevé actuacións 
dirixidas á Administración, ao tecido empresarial, á cidadanía e á comunidade 
tecnolóxica, e desenvolverase mediante plans de acción anuais aliñados coa Estratexia 
Galicia Dixital 2030. 

O software libre permite utilizar, estudar, modificar e compartir os programas 
informáticos. Estas características facilitan a adaptación das solucións ás necesidades 
de cada organización, a reutilización de desenvolvementos e a colaboración para 
mellorar as ferramentas existentes. 

Catro ámbitos de actuación 
Cun orzamento de 1,5 millóns de euros ata 2029, a estratexia define medidas en catro 
ámbitos que se desenvolverán en colaboración cos axentes do ecosistema galego do 
software libre. 
 
No ámbito empresarial, a estratexia apoiará a incorporación de solucións abertas aos 
procesos de dixitalización das pemes e dará visibilidade aos provedores tecnolóxicos 
galegos especializados. Tamén promoverá o emprendemento baseado en código aberto 
e unha formación adaptada ás necesidades do sector, xunto co fomento das vocacións 
tecnolóxicas. 

No eido da capacitación e da inclusión cidadá facilitará o coñecemento e o uso de 
ferramentas libres, accesibles e gratuítas. Para o caso impulsará accións de formación 
práctica e especializada a través de recursos públicos coma a Rede CeMIT, con especial 
atención á redución da fenda dixital.  

Na Administración pública, a estratexia promoverá o uso do software libre para 
optimizar os recursos e mellorar os servizos dixitais, incorporando criterios de 
accesibilidade e atención á diversidade. As medidas incluirán asesoramento nas 

licitacións e na adopción e mantemento de solucións abertas, así como o impulso á 
colaboración entre administracións. Ademais, potenciarase a publicación e reutilización 
dos desenvolvementos públicos a través de plataformas como o repositorio de software 
libre da Xunta, a Eira de Mancomún. 

A cuarta liña da estratexia busca consolidar un ecosistema tecnolóxico dos softwares 
libre, plural, ético e sustentable. Neste sentido, fomentarase a optimización das 
infraestruturas para reducir os custos de mantemento e a pegada ambiental, así como 
tamén a transparencia, a seguridade dos datos da cidadanía e a prevención de nesgos 
discriminatorios. 

Fitos  
A estratexia establece entre os seus obxectivos principais ampliar a carteira de 
solucións de software libre difundidas a un ritmo de dez solucións anuais, ata acadar un 
total de máis de 250 en 2030. Paralelamente, continuarase a fomentar a liberación de 
proxectos na Administración, onde xa se liberaron máis de vinte iniciativas, para 
promover a reutilización de solucións públicas en todos os ámbitos. 
 
Outro dos fitos será poñer á disposición do tecido empresarial galego a posibilidade de 
analizar e probar solucións empresariais de software libre como servizo na nube, para 
facilitar o coñecemento destas ferramentas e a avaliación da súa adecuación ás 
necesidades de cada empresa. 
 
Unha base consolidada na Administración e no ecosistema galego 
A estratexia parte da experiencia da Xunta no impulso do software libre, que ten xa 
unha presenza ampla e diversa na Administración autonómica, con máis de 307 
elementos baseados nesta tecnoloxía, dos que 171 son solucións e ferramentas e 136 son 
compoñentes para o desenvolvemento de aplicacións. O seu uso abrangue desde 
ferramentas de produtividade e xestión de contidos ata bases de datos, seguridade e 
infraestruturas que sustentan os servizos dixitais. A esta implantación súmase a 
experiencia na reutilización de solucións públicas que se impulsa desde a Oficina de 
Software Libre, dependente da Axencia para a Modernización Tecnolóxica de Galicia. 
 
Ademais, a Comunidade conta cun ecosistema de software libre cun nivel de madurez 
intermedio-alto, grazas a unha comunidade tecnolóxica activa e á achega de 
profesionais cualificados desde as universidades e os centros de formación profesional. 
Segundo os últimos datos do INE, o 82,53 % das empresas galegas de dez ou máis 
persoas empregadas utiliza algunha modalidade de software de código aberto. 

O CONSELLO DA XUNTA AUTORIZA A LICITACIÓN POR MÁIS 
DE 16,3 M € DA OBRA DE CONSTRUCIÓN CON TÉCNICAS 
INDUSTRIALIZADAS DE 92 VIVENDAS PÚBLICAS EN NARÓN 

  
― Estes novos fogares localizaranse na Avenida 3 de abril, nas parcelas cedidas polo 

Concello 
― Do total de vivendas, 47 serán de dous dormitorios, 35 de tres dormitorios e 10 de 

catro dormitorios 
― O investimento global desta nova promoción residencial da Xunta rolda os 17 M €  
 
O Consello da Xunta autorizou hoxe a licitación do contrato de execución das obras 
de construción de 92 vivendas de promoción pública que se construirán nas parcelas 
P.4 e P.5 da zona Z-3 do Plan parcial Avenida 3 de abril, que foron cedidas polo 
Concello. 
 
O importe de licitación do contrato de construción destas novas vivendas será de 
16.313.452,30 euros. O proxecto foi redactado por Vier Arquitectura, SLP, e 
adxudicado por 648.340,42 €. 
 
A nova edificación proxectada ten unha superficie construída total de 12.274,81 
metros cadrados, dos cales 9.682,26 m2 están sobre rasante.  
 
O inmoble, de marcada configuración lonxitudinal, componse de dúas pezas iguais 
conectadas por un dos seus extremos curtos, o que permite unha implantación 
óptima dentro da parcela. Esta disposición libera cara ao sur unha ampla superficie 
de terreo libre, destinada a espazos exteriores e zonas de posible aproveitamento 
futuro, xerando así unha relación equilibrada entre edificación e espazo aberto. 
 
Do total de 92 vivendas, 47 serán de dous dormitorios, 35 de tres dormitorios e 10 de 
catro dormitorios. 
 
A planta soto estará dedicada a garaxes (92 prazas, catro delas adaptadas) e locais 
de instalacións. 
 
Na planta baixa situaranse os portais (4), instalacións e 12 vivendas, catro delas 
adaptadas para o uso por persoas con mobilidade reducida. 
 
E nas planta da primeira á quinta haberá 16 vivendas en cada unha delas; e no baixo 
cuberta, rochos e instalacións comunitarias. 
 
Para optimizar os prazos de execución e reducir custos, no deseño destas novas 
vivendas proponse a adopción dun sistema construtivo industrializado, baseado en 
estruturas metálicas aparafusadas, laxes alveolares prefabricadas para forxados e 
sistemas de fachada continua que non requiren estadas.  

A iso súmanse núcleos húmidos e de comunicación vertical prefabricados, fabricados 
en taller e montados in situ baixo rigorosos controis de calidade. Esta estratexia 
responde á actual escaseza de man de obra especializada e á eficacia probada dos 
sistemas de montaxe en seco, que reducen imprevistos e tempos de execución, 
achegando unha notable fiabilidade técnica e económica.     

O CONSELLO DA XUNTA AUTORIZA O INVESTIMENTO DE 2,37 M 
€ NAS OBRAS DE AMPLIACIÓN DA CAPACIDADE E MELLORA 
FUNCIONAL DAS URXENCIAS DO HOSPITAL PÚBLICO ÁLVARO 
CUNQUEIRO DE VIGO 
 
— A actuación permitirá reorganizar os circuítos asistenciais, ampliando a capacidade 

de atención e habilitando novos espazos para os pacientes 
— A intervención abrangue unha extensión de 2.344 m2 situada no extremo suroeste do 

hospital  
— O obxectivo é responder ao aumento continuo da presión asistencial, para o que se 

prevé crear unha nova zona de semicríticos con catro postos e seis novos boxes de 
atención, ademais de habilitar dunha área con capacidade para outros nove  

— Dotaranse as urxencias de tres novas consulta de triaxe e dunha sala de espera 
postriaxe, ademais de resituar e mellorar as consultas de psiquiatría e a zona de 
espera 

— Mellorarase as áreas de admisión e información e habilitarase un novo acceso de 
vehículos ás urxencias pediátricas 

 
O Consello da Xunta autorizou hoxe o investimento de 2.370.594,95 euros nas obras de 
mellora funcional do Servizo de Urxencias do Hospital Público Álvaro Cunqueiro de Vigo, 
co obxectivo de optimizar os circuítos asistenciais e incrementar a capacidade de 
atención ante o aumento continuado da presión asistencial. 
 
O proxecto prevé a reorganización de diferentes áreas para mellorar o funcionamento 
do servizo, facilitar os fluxos de pacientes e aproveitar mellor os espazos dispoñibles. 
 
As obras realizaranse na terceira planta do hospital, no extremo suroeste, sobre unha 
superficie total de 2.344 metros cadrados, e abranguerán seis eidos de actuación. 
 
Unha das intervencións será a reorganización da zona de triaxe, coa creación de tres 
novas consultas e a separación das salas de espera xeral e de postriaxe. Tamén se 
mellorarán e resituarán as consultas de psiquiatría e a súa correspondente zona de 
espera. 
 
En segundo lugar, o proxecto inclúe a creación dunha zona de semicríticos dotada con 
catro postos na área de reanimación (REA). Tamén se prevé a reorganización das 
consultas de COTO (cirurxía, oftalmoloxía, traumatoloxía e otorrinolaringoloxía), entre 
outras especialidades, para ampliar o número de consultas e habilitar unha sala de 
espera de maior capacidade. 
 
Outra das actuacións será a transformación de espazos existentes para crear seis novos 
boxes de atención e un control de enfermaría, ademais dun espazo de traballo médico.  

A maiores, habilitarase unha área que poderá funcionar como segunda fase de urxencias 
en situacións de elevada demanda, con capacidade para nove boxes adicionais e un aseo. 
 
Finalmente, as obras permitirán mellorar as áreas de admisión e información, reforzar a 
confidencialidade na atención e habilitar un novo acceso de vehículos á zona de 
urxencias pediátricas, facilitando a chegada de ambulancias e de vehículos particulares 
con pacientes. 

A XUNTA APROBA UN INVESTIMENTO DE 12,6 M€ PARA 
MELLORAS RETRIBUTIVAS E DE CONDICIÓNS DE TRABALLO DO 
PERSOAL DO SERGAS E DOS RESIDENTES EN FORMACIÓN 

 
— O Goberno galego dálle o visto e prace ao acordo unánime da Mesa Sectorial de 

Sanidade para a creación dun descanso compensatorio das gardas presenciais 
dos venres, con efectos desde o 4 de setembro de 2026 e incluíndo ao persoal 
residente 

— O acordo prevé, tamén, a implantación progresiva entre 2027 e 2029 dun 
complemento retributivo para residentes que acadará os 120 euros ao mes para 
o grupo A1 e os 90 euros ao mes para o grupo A2 

— Elévase, ademais, a retribución da quinta garda e sucesivas que realice ao mes o 
persoal residente 

— As medidas que afectan aos residentes suporán un investimento de 8,8 M€  
— A implantación do descanso compensatorio das gardas presenciais de venres 

para o persoal do Servizo Galego de Saúde levará aparellado un desembolso de 
3,8 M€  

— As medidas enmárcanse na estratexia da Xunta de fortalecemento dos 
recursos humanos do Sistema Público de Saúde, mellorando as condicións de 
traballo dos profesionais e  impulsando a captación e fidelización do talento 
sanitario  

 
O Goberno galego destinará 12.699.833 euros para impulsar un conxunto de melloras 
retributivas e de condicións de traballo dos profesionais do Servizo Galego de Saúde e 
do persoal residente en formación sanitaria especializada.  
 
O Consello da Xunta deulle hoxe o visto e prace ao acordo acadado de forma unánime o 
pasado 19 de outubro entre o departamento sanitario galego e as organizacións 
sindicais da Mesa Sectorial de Sanidade. 
 
En concreto, para o persoal residente en formación, ese acordo prevé a creación 
progresiva dun novo concepto retributivo denominado complemento de residencia con 
efectos desde o 1 de xaneiro do vindeiro ano. Ese complemento chegará aos 120 euros 
ao mes para o persoal residente grupo A1 (MIR, PIR...) e aplicarase de forma progresiva: o 
1 de xaneiro de 2027, 75 euros/mes; o 1 de xaneiro de 2028 pasará a 100 euros/mes; e o 1 
de xaneiro de 2029 quedará fixado en 120 euros/mes. 
 
Respecto do persoal residente A2 (enfermeiro interno residente), a contía aplicarase coa 
seguinte secuencia temporal: 1 de xaneiro de 2027, 56,25 euros/mes; 1 de xaneiro de 
2028, 75 euros/mes; e 1 de xaneiro de 2029, 90 euros/mes. 
 
A partir do 1 de xaneiro de 2030 as contías incrementaranse na porcentaxe de 
incremento xeral que establezan as sucesivas leis orzamentarias. 

O acordo acadado tamén recolle melloras na quinta garda e sucesivas do persoal 
residente A1, con efectos do 1 de xuño deste ano. Así, o valor/hora do persoal residente 
de primeiro ano será de 21,21 euros/hora; para os de segundo ano será de 24,27 
euros/hora; para os de terceiro de 27,35 euros/hora; e, para o de cuarto e quinto ano, de 
30,26 euros/hora. 
 
Xunto ao anterior, o acordo establece melloras no descanso compensatorio da garda do 
venres para o persoal dos hospitais. Deste xeito, os profesionais das categorías cun 
réxime de gardas de presenza física de 17 e/ou 24 horas nos servizos hospitalarios 
desfrutarán dun descanso compensatorio da garda do venres nos 15 días seguintes á súa 
realización. 
 
Naqueles servizos nos que se poida ver comprometida a actividade asistencial por ser de 
difícil cobertura, poderase diferir a libranza do modo que se acorde previamente entre o 
profesional e a xerencia da área sanitaria. 
 
Esta medida aplicarase ás gardas realizadas desde o venres 4 de setembro deste ano. 
 
O persoal residente en formación sanitaria especializada cun réxime de gardas de 
presenza física de 17 e/ou 24 horas tamén desfrutará dun descanso compensatorio da 
garda do venres nos 15 días seguintes á súa realización, preferentemente na primeira 
xornada hábil seguinte. 
 
Excepcionalmente, cando as necesidades docentes ou formativas así o aconsellen, 
poderá diferir a libranza do modo que se acorde previamente entre o profesional e a 
xerencia da área sanitaria. 
 
Esta medida, ao igual que a anterior, aplicarase, así mesmo, ás gardas realizadas desde 
o 4 de setembro deste ano. 
 
Tendo en conta estas medidas, do total de investimento aprobado de 12,6 millóns, 
8.810.126 euros serán para as medidas que benefician aos residentes e 3.889.707 euros 
para a implantación do descanso compensatorio das gardas presenciais de venres do 
persoal do Sergas. 
 
Coa aprobación destas melloras o Goberno galego dá cumprimento ao acordo de fin de 
folga do 8 de maio acadado polo Sergas coas organizacións sindicais.  

RUEDA ANUNCIA 3,6 M € PARA APOIAR A 4.500 AGRICULTORES 
E GANDEIROS ANTE OS SOBRECUSTOS DOS FERTILIZANTES E 
DO GASÓLEO POLA CRISE DE ORIENTE PRÓXIMO 
 
― O Goberno autonómico aprobou hoxe a medida, xusto despois de que a semana 

pasada se aprobara o reparto nacional dos fondos europeos por comunidades 
― Salienta que aos 1,6 M € achegados pola UE a Galicia, a  Xunta achega outros 2 M€ 

de fondos propios 
― Resalta que as axudas oscilarán entre “os 100 e os 6.000 €” e que se ingresarán 

antes de que remate o ano 
 
O presidente da Xunta, Alfonso Rueda, anunciou hoxe que o Goberno autonómico, a 
través do Fondo Galego de Garantía Agraria (Fogga), vai destinar “3,6 millóns de euros a 
unha liña de axudas de emerxencia para paliar os efectos do conflito de Oriente Próximo 
nas explotacións agrogandeiras galegas”. En concreto, para axudalos a afrontar 
sobrecustos dos fertilizantes e o gasóleo. 
 
Estas achegas directas activaranse canto máis axiña sexa posible, unha vez que 
Conferencia Sectorial de Agricultura y Desarrollo Rural aprobou o pasado día 21 de 
outubro a repartición de fondos entre comunidades autónomas. Consonte esta 
distribución, a Galicia asignóuselle un total de 1,6 millóns de euros, que a Xunta 
complementa con outros 2 millóns de fondos propios co obxectivo, segundo resaltou 
Rueda, de “chegar a 4.500 agricultores e gandeiros galegos”.  
 
As axudas tramitaranse coa maior celeridade administrativa posible para que as 
explotacións poidan afrontar a tensión económica derivada desta situación excepcional. 
Así, unha vez aprobada a medida polo Consello da Xunta, publicarase de inmediato a 
correspondente resolución no Diario Oficial de Galicia (DOG), e a continuación os 
agricultores e agricultoras poderán aceptar ou rexeitar a axuda a través dun formulario 
na sede electrónica da Xunta de Galicia. A previsión é que os beneficiarios teñan 
ingresada a axuda antes de que remate o ano. Así pois, a medida terá carácter 
horizontal e aplicarase aos distintos sectores agrícolas e gandeiros, sen establecer 
exclusións ou prioridades en función da orientación produtiva, sempre que se cumpran 
as sinxelas condicións establecidas. 
 
Estes requisitos resúmense en estar de alta no réxime especial de traballadores 
autónomos (RETA) ou no sistema especial para traballadores por conta propia agrarios 
(SETA), na rama de actividade agraria, así como na obtención de polo menos o 25 % dos 
seus ingresos da actividade agraria e mais na presentación da solicitude única da 
campaña da PAC 2026. Con estas condicións, estímase que se poderán beneficiar destas 
axudas arredor de 4.500 persoas agricultoras. 
 
As axudas determinaranse de acordo con criterios obxectivos relacionados coa 
superficie agraria de secaño ou regadío, excluídos os pastos, e o Fogga realizará un plan 

de controis para comprobar os sobrecustos reais e a correcta aplicación da metodoloxía 
de cálculo, que foi establecida polo Ministerio de Agricultura, Pesca e Alimentación. Tal 
e como explicou Rueda, os importes das axudas oscilarán entre un mínimo “de 100 e un 
máximo de 6.010 euros” por beneficiario. 

PORTOS DE GALICIA E O CONCELLO DE PONTECESO ASINAN UN 
CONVENIO PARA A HUMANIZACIÓN DO ACCESO AO PORTO DE 
CORME 

O Consello da Xunta autorizou esta mañá a sinatura do acordo en virtude do cal a Xunta 
achegará 726.000 € para as obras, e a Administración local, 61.000 
 
A Consellería do Mar, a través de Portos de Galicia, asinará un convenio de colaboración 
co Concello de Ponteceso para a financiación e execución das obras de humanización da 
vía pública de acceso ao porto de Corme. O Consello da Xunta autorizou hoxe a sinatura 
do acordo en virtude do cal Portos de Galicia achegará 726.000 euros para estas obras, 
e o Concello de Ponteceso, 61.000.  
 
O ente público financiará a maior parte dos traballos, que licitará e executará o Concello 
de Ponteceso. Unha vez rematadas as obras, a vía integrarase na zona de servizo 
portuaria, dado que se trata do único acceso ao porto, mentres que a Administración 
local será a encargada do mantemento das instalacións non portuarias, coma mobiliario 
urbano e servizos xerais, así como das melloras que poidan resultar necesarias no futuro.  
 
As obras proxectadas consisten na humanización da vía pública de acceso ao porto a 
través dunha plataforma única, incluíndo a ampliación e mellora de redes de servizos, 
nova pavimentación, execución de miradoiros, dotación de mobiliario urbano, 
axardinamento e alumamento público. Con carácter previo procederase a demoler 
parcialmente o muro de peche da vía pública e as beirarrúas, dado que o pavimento 
posterior discorrerá a un mesmo nivel, conformando a plataforma única. Coa retirada do 
muro posibilitarase a vista ao mar e mellorarase a conexión da fachada marítima coa 
vila. Para facilitar o desfrute das vistas ao mar habilitaranse miradoiros protexidos con 
varandas. 
 
O convenio permitirá a mellora dunha infraestrutura que presta servizo aos usuarios do 
porto de Corme e ao conxunto da cidadanía de Ponteceso. Con esta actuación 
pretendese optimizar o acceso dos usuarios e mellorar a calidade de vida dos veciños, 
facilitando a apertura da vila ao mar e a conexión do núcleo urbano coa fachada 
marítima da localidade. 

A XUNTA LICITA POR 550.000 € A MELLORA DA PONTE DE 
ACCESO AO PANTALÁN DE VIAXEIROS DO PORTO DA PASAXE, 
NA GUARDA 

Portos de Galicia inicia hoxe a licitación das obras, que aumentarán a vida útil e a 
seguridade da instalación para pasaxeiros que cruzan o Miño  
 
A Consellería do Mar, a través de Portos de Galicia, iniciou hoxe o procedemento de 
licitación das obras de mellora do acceso rodado e peonil ao pantalán habilitado para os 
pasaxeiros dos transbordadores que cruzan o río Miño no porto da Pasaxe, no municipio 
pontevedrés da Guarda. Os traballos saen a licitación cun importe de 550.000 euros.  
 
O Consello da Xunta tomou razón esta mañá do inicio do concurso público para a 
execución das obras. Os documentos e pregos de licitación están dispoñibles desde hoxe 
na plataforma de Contratos de Galicia, no perfil do contratante, e mais na web oficial de 
Portos de Galicia. 
 
As obras permitirán aumentar a vida útil da ponte que dá acceso á plataforma desde a 
que embarcan e desembarcan os usuarios do transporte de pasaxeiros: residentes de 
ambas as marxes do Miño, viaxeiros e peregrinos que teñen que cruzar o río no 
percorrido do Camiño Portugués.  
 
Os traballos centraranse no reforzo dos piares sobre os que se sustenta a ponte, 
aumentando a súa resistencia fronte a súa exposición a fenómenos climatolóxicos 
adversos e á propia acción do mar. Para isto sanearase o formigón na zona exposta ao 
mar, aplicarase morteiro de mellora e impermeabilizarase a estrutura, entre outras 
accións.  

RUEDA DESTACA QUE A XUNTA MOBILIZA MÁIS DE 34 M€ 
NUNHA DUCIA DE ACTUACIÓNS PARA REDUCIR O RISCO DE 
INUNDACIÓNS NA CONCA HIDROGRÁFICA GALICIA-COSTA 
 
— Resalta que cómpre estar preparados para facer fronte aos efectos “do contexto do 

cambio climático no que nos atopamos” 
— A conselleira de Medio Ambiente e Cambio Climático salienta que, con estas 

actuacións, “Galicia estará mellor preparada e protexida ante as inundacións” 
— As obras buscan mellorar o comportamento hidráulico dos tramos de río máis 

vulnerables a estes episodios e protexer os recursos e a poboación  
— As actuacións chegarán a 43 km de ríos e beneficiarán a 8.900 veciñas e veciños 
— Entre as principais intervencións previstas destacan as obras de mellora estrutural 

para reducir o risco de inundación no rego Maior, en Sada, cun investimento de 7 M €, 
que se executarán grazas a un convenio co Concello autorizado tamén esta mañá 

— Outros proxectos con tramitación avanzada prevén intervir no río Valga, no rego 
Tarrío (Padrón) e nos ríos Miñor e Zamáns (Gondomar), ao tempo que se impulsan as 
primeiras áreas de inundación controlada en Pontevedra e Ponteceso 

 
O presidente da Xunta, Alfonso Rueda, informou hoxe de que o Goberno autonómico 
está a desenvolver e impulsar un paquete de actuacións co obxectivo de reducir o risco 
de inundación en diferentes zonas fluviais da Demarcación Hidrográfica Galicia-Costa. 
En concreto, vanse levar a cabo “unha ducia” de obras “nas áreas máis sensibles, por un 
importe de 34,2 millóns de euros”.  

Así se recolle no informe presentado hoxe ante o Consello sobre a planificación que 
manexa Augas de Galicia para actuar sobre o terreo co fin de mellorar a capacidade de 
reacción dos tramos de río máis sensibles a eventuais asolagamentos e protexer á vez 
dos seus efectos os recursos, os equipamentos públicos e a poboación das contornas. “A 
planificación e a prevención son claves para facer fronte ao contexto de cambio 
climático no que nos atopamos. O noso obxectivo é garantir a seguridade da veciñanza 
que vive preto dos ríos e reducir ao máximo os posibles efectos dunha inundación”, 
indicou o presidente. Na mesma liña, a conselleira de Medio Ambiente e Cambio 
Climático, Ángeles Vázquez, asegurou que a Xunta traballa cara a “unha Galicia mellor 
preparada e protexida fronte as inundacións”. 

Tal e como explicou a conselleira, nas intervencións previstas destacan as obras para 
acometer melloras estruturais que reducirán o risco de inundación no rego Maior, ao seu 
paso polo municipio de Sada. Cun investimento total estimado en sete millóns de euros, 
a Xunta achegará o 50% dos fondos necesarios para a súa execución e o Concello o 50% 
restante, en virtude dun convenio de colaboración cuxa sinatura autorizou hoxe mesmo 
tamén o Consello. 

Este proxecto contribuirá a diminuír os riscos de futuros desbordamentos do río no 
núcleo principal de Sada e, ademais, incorporará melloras para facilitar a integración 

fluvial na trama urbana, solucións de mobilidade peonil e rodada, zonas de 
esparexemento e novos espazos axardinados dentro do ámbito da actuación. 

A maiores, outras iniciativas con tramitación avanzada son as proxectadas no río Valga, 
para mellorar o espazo fluvial entre a liña férrea e a rúa Devesa, cun importe estimado 
de 1,3 M €; no rego Tarrío, en Padrón, onde se mellorará a drenaxe no punto de 
cruzamento co ferrocarril (1,1 M €); e nos ríos Miñor e Zamáns ao seu paso por 
Gondomar (6,5 M €). 

En paralelo, Augas de Galicia traballa noutras actuacións con proxectos xa elaborados, 
en redacción ou en fase de estudo de alternativas: en concreto, as intervencións nos ríos 
Valga e Soutiño para reducir a afección que causan os desbordamentos na contorna da 
estrada provincial, e no río Belelle, ao seu paso polo núcleo de Santa María en Neda, que 
completará a recuperación da continuidade fluvial; cun custo estimado entre ambas de 
1,4 M €. Estes dous proxectos están xa redactados e en fase de supervisión. 

Así mesmo, neste grupo destacan tres actuacións cunha previsión de investimento de 
arredor de 8 M €: a creación dunha das primeiras áreas de inundación controlada de 
Galicia na bacía do río Valdecorvos, en Pontevedra; as actuacións para reducir o risco de 
inundación na ARPSI do río Anllóns, en Ponteceso-Cabana de Bergantiños; e a mellora do 
espazo fluvial e da drenaxe do río Sar no cruzamento coa AC-301, en Padrón. 

A estas actuacións hai que sumar as recentemente executadas na ARPSI Ulla-Sar, en 
Valga, cun custo final de 1,5 M €, que permitiron reducir a afección das enchentes sobre 
as vías, vivendas, parcelas e equipamentos desta zona; e na ARPSI río Anllóns, en 
Carballo, cun conxunto de actuacións executadas por 6,5 M € e que incluíron a 
remodelación de pontes, a recuperación de espazos fluviais e un bypass na zona do 
Muíño do Quinto. Por último, actualmente está en obras unha intervención para a 
mellora estrutural dun tramo do río Fontecova ao seu paso por Viveiro, cun importe 
previsto de 0,9 M €. 

Este paquete de obras mellorará o comportamento hidráulico “de 43 km de ríos”, 
segundo indicou o presidente, o que beneficiará zonas localizadas nas principais ARPSI 
de Galicia-Costa nas que se detectan problemas recorrentes de desbordamentos, 
insuficiencia hidráulica ou afección a zonas urbanas. Isto permitirá, tal e como explicou a 
conselleira, que “8.900 persoas residan en zonas de menor risco” e tamén se reducirá o 
risco de posibles danos sobre bens e equipamentos públicos (como centros de saúde, 
instalacións deportivas ou tramos de estradas, entre outros) cun valor estimado de 72 
millóns de euros. 

Estratexia planificada e orzamentos 2027 
A estratexia do organismo hidráulico para minimizar o impacto das inundacións na 
conca que xestiona busca transformar a planificación técnica en obras e solucións sobre 
o territorio, respondendo así á necesidade de reforzar a protección ante estes 
fenómenos, de reducir os danos potenciais, de mellorar a integración ambiental dos 
espazos fluviais e de avanzar na resiliencia dos concellos fronte ao cambio climático. 



 
   
 
 
 
  
 
 
INFORMACIÓN AOS MEDIOS        
 
 

21 
 

Ademais, estas actuacións enmárcanse no Plan de xestión do risco de inundación de 
Galicia-Costa 2021-2027 e plásmanse tamén no proxecto de orzamentos de Augas de 
Galicia para 2027, que destina 27,2 M € (un 20% máis ca este ano) a reforzar a súa 
aposta pola protección e a preparación da Comunidade fronte aos efectos do cambio 
climático nos recursos hídricos, particularmente no referente aos episodios de seca e ás 
inundacións. 

A XUNTA LANZA UNHA NOVA LIÑA DE AXUDAS DE 6 M€ DE 
EUROS PARA REFORZAR A PRESENZA DAS PEMES NOS 
SECTORES DA SEGURIDADE, DA DEFENSA E DO AEROSPAZO  
 
— Rueda destaca que o obxectivo é que “Galicia aproveite todo o seu potencial” para 

fabricar produtos cada vez “máis estratéxicos e máis demandados” 
— As novas achegas enmárcanse na Estratexia que prevé mobilizar 900 M€ neste 

sector ata 2030 
— Os apoios convocados ata agora evidencian o interese das pequenas e medianas 

empresas galegas por se incorporaren á cadea de valor desta industria  
— A liña Industria Dual pechou a súa convocatoria coa selección de sete proxectos, que 

mobilizan un investimento superior aos 19 millóns de euros 
— A boa resposta empresarial tamén se reflicte nos acordos de asociación, aos que se 

presentaron 32 empresas con proxectos que se atopan en fase de selección  
 

O Consello da Xunta analizou esta mañá o estado de desenvolvemento da Iniciativa 
Estratéxica de Seguridade, Defensa e Aerospazo (IESDA), que prevé mobilizar ao pé de 
900 millóns de euros de investimento público-privado ata 2030, e que entra agora 
nunha nova fase enfocada nas pemes. Nesta liña, o presidente da Xunta, Alfonso Rueda, 
anunciou “unha nova liña de axudas para incentivar a fabricación dual, dirixida 
especificamente a pemes” e cun orzamento de 6 millóns de euros ata o ano 2029. 
 
Esta medida forma parte dos resultados que deixan os distintos programas de axuda 
convocados ata o momento dentro desta estratexia, que suman 47,8 millóns de euros e 
constatan que hai un interese real por parte das empresas galegas por entraren na 
cadea de valor desta industria como subministradoras de tecnoloxía ou equipamento ou 
como parte de grandes proxectos de I+D+i neste ámbito.  
 
Un dos programas que mellor evidencia esta realidade é o de Industria Dual, do que 
deriva a nova liña de axudas que se vai lanzar especificamente para as pemes. Co 
obxecto de incentivar a produción de bens e servizos tecnolóxicos de uso dual (é dicir, 
compatibles para o ámbito civil ou da seguridade e a defensa), a Administración galega 
perfila un programa de apoios específico con requisitos máis áxiles e adaptados á súa 
dimensión, para que tamén as empresas de menor tamaño poidan acceder a 
investimentos de ámbito dual. 
 
A primeira convocatoria do programa tivo como destinatarios as grandes, medianas e 
pequenas empresas con centro de traballo en Galicia, dando prioridade aos proxectos 
procedentes de sectores con alto potencial de diversificación, coma a automoción, o 
metalmecánico, o naval, o loxístico, o téxtil, as TIC, o aeroespacial ou a construción. 
 
Como resultado, a Xunta identificou un total de sete proxectos subvencionables que 
mobilizan un investimento de máis de 19 millóns de euros que se concentran, 

fundamentalmente, na modernización do equipamento produtivo e na compra de 
maquinaria e bens de equipo. Pero un dos datos máis relevantes que se extraen é o peso 
das pemes nesta convocatoria, posto que dos sete proxectos as pequenas e medianas 
empresas achegan o 46 % do investimento total e concentran o 63,6 % da axuda 
solicitada. É por este mesmo motivo que se deseña esta nova convocatoria dirixida 
especificamente ás pemes. O obxectivo, tal e como indicou Rueda, é que “Galicia 
aproveite todo o seu potencial para que as empresas se adapten a fabricar produtos que 
cada vez van se máis estratéxicos e demandados”.  
 
Acordos de asociación  
 
O segundo dos programas, que tamén contou con boa acollida no marco da IESDA, foi 
precisamente o de maior peso orzamentario: os acordos de asociación, dotados con 40 
millóns de euros ata 2030. O obxectivo é conformar consorcios empresariais que 
desenvolvan solucións innovadoras non dispoñibles no mercado a través da compra 
pública precomercial.  
 
O interese do tecido empresarial confirmouse xa na primeira fase do procedemento. Ata 
o 30 de setembro, en que pechou a convocatoria, 32 empresas e agrupacións 
presentaron a súa solicitude de participación, o cal reflicte a confianza do sector na 
estratexia da Xunta e a súa vontade de desenvolver e, principalmente, fabricar 
tecnoloxías duais en Galicia. 
 
Este programa entrou agora nunha segunda fase na que se está a tramitar a primeira 
selección de proxectos cualificados, para abrir despois con eles un proceso de diálogo. 
Entre os criterios de avaliación están a estratexia industrial, o programa de I+D+i, os 
medios comprometidos e o impacto económico e social no territorio; e, como novidade, 
a fabricación en Galicia incorpórase como criterio relevante. Estímase que se poderán 
declarar os proxectos finalistas no verán de 2027 e que se poderá proceder á súa 
adxudicación ao logo do terceiro trimestre dese ano. 
 
As principais actuacións da IESDA contarán no ano 2027 con 19,45 millóns de euros (un 
50 % máis ca no ano 2026) entre desenvolvemento tecnolóxico, convenios e axudas ás 
empresas. 

A XUNTA ACORDA A INFORMACIÓN PÚBLICA DUNHA SENDA 
NA ESTRADA AC-221 DESDE A CONTORNA DE VILANOVA E A 
SEARA, EN OLEIROS E ATA O NÚCLEO DO PASTEL, EN 
CAMBRE 

― O obxectivo é executar un itinerario de uso mixto para peóns e ciclistas, pola marxe 
esquerda da vía ata o quilómetro 3+130 e pola marxe dereita a partir do 3+320, nesta 
contorna periurbana, cun investimento previsto que superará os 1,6 M € 

― Nesta intervención na AC-221 tamén se proxectan estacionamentos en liña cun 
ancho de 2,2 metros entre os puntos quilométricos 0+070 e 0+200 

― A Consellería de Vivenda e Planificación de Infraestruturas someterá este proxecto a 
información pública esta mesma semana, co obxectivo de aprobar, licitar e iniciar a 
execución das obras en 2027 

― O Goberno galego mantén a súa aposta por intervencións que favorecen unha 
Galicia mellor conectada e máis vertebrada, mellorando as comunicacións nos 
municipios e primando unha mobilidade máis cómoda, segura, saudable e sostible 
 

O Consello da Xunta acordou hoxe a aprobación provisional, para a súa información 
pública, do proxecto para a execución dunha senda de uso mixto para peóns e 
ciclistas na estrada AC-221, entre a contorna de Vilanova e A Seara (parroquia de San 
Pedro de Nós), no concello de Oleiros, e o núcleo rural do Pastel (parroquia de San 
Xoán de Pravio), no concello de Cambre. 
 
Con esta intervención da Xunta, que se estima que vai supor un orzamento que 
superará os 1,6 M €, trátase de posibilitar a comunicación a pé ou en bicicleta entre 
estes dous núcleos de poboación, creando un itinerario continuo, mellorando a 
seguridade viaria e incentivando a mobilidade sostible. 
 
A contorna destaca polo seu carácter de transición periurbana, onde prados e 
parcelas agrícolas alternan con vivendas unifamiliares distribuídas nas marxes da vía.  
 
Deste xeito, co proxecto proponse crear un itinerario ciclista en paralelo á estrada 
AC-221, inicialmente pola súa marxe esquerda de preto de 1 quilómetro de lonxitude, 
entre os puntos quilométricos 2+180 e 3+130, e pola súa marxe dereita de 880 
metros de lonxitude, entre os quilómetros 3+320 e 4+200. 
 
Esta nova senda discorrerá sempre adxacente á estrada e mantendo o mesmo 
trazado ca esta, cun ancho xeral de 2,5 metros –incluíndo o beiril estético de 0,22 m–, 
cunha beiravía de 1 metro e cunha sobreelevación de 10 cm sobre a beiravía como 
norma, agás nos accesos, onde se rebaixa ata os 2 cm mediante unha rampla de 0,5 m, 
e mais nas interseccións, onde se chega á cota da calzada. 
 
Nas zonas do trazado da estrada onde hai espazo suficiente créase unha franxa verde 
de ancho variable entre os 0,8 m e os 2,1 metros. 

Nesta intervención na AC-221 tamén se proxectan estacionamentos en liña, cun 
ancho de 2,2 metros, entre os puntos quilométricos 0+070 e 0+200. 
 
A execución da senda completarase con outras intervencións para a recollida de 
augas pluviais, a substitución de varias obras de drenaxe transversal ou a 
execución de 12 muros de pedra para minimizar as afeccións aos predios lindeiros. 
 
Tamén, para minimizar as futuras afeccións á senda debido a obras de redes de 
servizos, proxéctase a inclusión dun prisma de canalización de telecomunicacións 
baixo a beirarrúa. 
 
Próximos pasos 
A Consellería de Vivenda e Planificación de Infraestruturas someterá este proxecto 
a información pública esta mesma semana para os efectos da Lei 8/2013, de 
estradas de Galicia, e por un prazo de 30 días hábiles para efectos expropiatorios. 
Nesta intervención cómpre a expropiación de dez predios, seis deles pertencentes 
ao concello de Oleiros e catro ao concello de Cambre. 
 
Unha vez resolta a información pública, procederase a aprobación definitiva do 
proxecto de construción, co obxectivo de licitar, adxudicar e iniciar as obras en 2027. 
O prazo de execución das obras é de 12 meses. 
 
As actuacións recollidas nesta nova actuación da Xunta financiaranse con cargo a 
fondos do programa operativo Feder 21/27. 
 
O Goberno galego mantén a súa aposta polas intervención que favorecen unha 
Galicia mellor conectada e máis vertebrada, mellorando as comunicacións nos 
municipios e primando unha mobilidade máis cómoda, segura, saudable e sostible. 
 
Imaxe da zonas da intervención e planos de planta da senda: 

Situación da zona de actuación 

 
Sección tipo da senda en zona de desmonte 

A XUNTA PROGRAMA MÁIS DE 40 ACTIVIDADES NAS SÚAS 
BIBLIOTECAS PARA FOMENTAR O USO DO GALEGO AO ABEIRO 
DO MES DA CIENCIA 
 
— A iniciativa encádrase no traballo do Goberno autonómico para impulsar e prestixiar 

a lingua ao abeiro do novo Plan xeral de normalización 
— O obxectivo desta acción é achegar o coñecemento científico á cidadanía, espertar a 

curiosidade por estas disciplinas e favorecer o pensamento crítico 
— As propostas, impulsadas polas consellerías de Cultura, Lingua e Xuventude e de 

Educación, Ciencia, Universidades e FP, van desde obradoiros, contacontos e sesións 
de astronomía ata exposicións ou relatorios 
 

A Xunta de Galicia programará máis de 40 actividades nas súas bibliotecas durante o 
mes de novembro para fomentar o uso do galego ao abeiro da celebración dunha nova 
edición do Mes da ciencia. Así se deu conta hoxe no Consello, onde se avaliou a 
programación organizada conxuntamente polas consellerías de Cultura, Lingua e 
Xuventude e de Educación, Ciencia, Universidades e FP para impulsar e prestixiar a 
lingua no marco do novo Plan xeral de normalización da lingua galega, aprobado este 
mesmo mes no Parlamento de Galicia co apoio da maioría dos grupos con 
representación na cámara.  
 
Tal e como se recolle no informe, trátase dun total de 44 actividades que teñen como 
obxectivo achegar o coñecemento científico e tecnolóxico a todos os públicos ao tempo 
que se potencia o uso do galego neste eido. Para o caso, recóllense iniciativas que van 
desde obradoiros, contacontos ou sesións de astronomía ata exposicións ou relatorios, 
que se desenvolven nas bibliotecas xestionadas polo Executivo autonómico e no servizo 
de A Furgoteca, o recurso de bibliotecas móbiles que percorre o rural das provincias de 
Lugo e Ourense.  
 
Así, a través desta medida convértense estes equipamentos en espazos de encontro, 
participación, formación e acceso ao coñecemento, contribuíndo a reforzar a presenza 
da lingua nos ámbitos vencellados á investigación, á innovación e á divulgación científica, 
en liña cos obxectivos da nova folla de ruta para as políticas lingüísticas do Goberno 
galego. Deste xeito, o programa desenvólvese arredor de varios obxectivos orientados a 
introducir a ciencia no conxunto da cidadanía mediante actividades divulgativas e 
participativas, a espertar o interese polas disciplinas de ciencia, tecnoloxía, enxeñaría e 
matemáticas entre o público xeral e a favorecer o desenvolvemento do pensamento 
crítico e da alfabetización científica.  
 
As actividades celebraranse na Biblioteca Ánxel Casal e na Biblioteca de Galicia, en 
Santiago de Compostela; na Miguel Ángel Garcés, na Coruña; na de Lugo; na Biblioteca 
Nós, de Ourense; na Antonio Odriozola, de Pontevedra; na Juan Compañel, de Vigo; e 
nos 30 municipios do interior das provincias lucense e ourensá a través das bibliotecas 

móbiles. A oferta vai desde obradoiros científicos e experimentais, propostas de 
robótica e programación ou sesións de astronomía e observación do ceo ata 
espectáculos de divulgación científica, conferencias e encontros con persoas 
investigadoras, exposicións e mostras bibliográficas.  
 
Ademais, na liña de impulsar a colaboración entre bibliotecas, centros educativos, 
institucións científicas e entidades culturais, a esta programación dos centros 
xestionados pola Xunta úneselle outro piar fundamental da iniciativa, as bibliotecas 
escolares. Nestes espazos organizaranse durante o mes de novembro actividades 
específicas relacionadas coa lectura científica, experimentos, proxectos de investigación 
escolar ou exposicións temáticas.  
 
Deste xeito, a variedade da oferta permite dar resposta a intereses de públicos moi 
diversos para que se introduzan na cultura científica e o fagan en galego, contando 
tamén coa colaboración do Consello Superior de Investigacións Científicas e, nesta 
edición, cun manifesto elaborado polo catedrático da Universidade de Santiago de 
Compostela Jesús Sánchez García, especialista en arquitectura e urbanismo entre os 
séculos XVIII e XX.  

A XUNTA LANZA A SEGUNDA EDICIÓN DE 2026 DOS BONOS 
ACTIVA COMERCIO CON OUTROS 2,5 M € DE ORZAMENTO EN 
DESCONTOS E UN NOVO SORTEO NAS REDES SOCIAIS  
 
— Rueda resalta que os consumidores poderán descargar os bonos, con ata 30 € de 

descontos, “desde este mércores” e estarán activos ata esgotarse o crédito inicial 
— Repetirase o sorteo en redes sociais —estreado na campaña realizada en maio— de 

catro bonos por valor de 250 €, de novo nas contas de Instagram e TikTok da Xunta  
— Os establecementos non se terán que inscribir de novo para participar na iniciativa, 

senón que segue vixente a adhesión da primeira edición do ano co obxecto de gañar 
en axilidade, en beneficio tanto das persoas comerciantes coma das consumidoras  

— En todo caso, se algún comercio non se sumara e agora quere facelo, ten de prazo 
aínda ata o 15 de decembro ou ata que remate o crédito desta última edición 

 
O presidente da Xunta, Alfonso Rueda, informou de que o Consello vén de dar luz verde 
“a unha nova edición dos bonos Activa Comercio, co obxectivo de mobilizar máis de 8,5 
millóns en compras en comercios de proximidade”. Para iso, “vanse destinar 2,5 millóns 
de euros a descontos de ata 30 euros por persoa beneficiaria”. 
 
Trátase da segunda edición de 2026 dos bonos Activa Comercio, que se publicará mañá 
no Diario Oficial de Galicia (DOG) co mesmo orzamento cá primeira (2,5 M €). Tal e como 
explicou Rueda, os bonos poderán descargarse “desde este mércores” e estarán activos 
ata esgotarse o crédito inicial. 
 
Co gallo de dar unha maior visibilidade ás compras realizadas no comercio de 
proximidade e de incentivar tanto a demanda comercial coma a fidelización da clientela, 
nesta segunda edición repetirase o sorteo en redes sociais estreado na primeira 
campaña do ano, de novo nas contas de Instagram e TikTok da Xunta de Galicia. O 
premio serán novamente catro bonos por valor de 250 € cada un, para investir nos 
establecementos adheridos á iniciativa.  
 
Os establecementos que xa participaron na primeira edición non se terán que inscribir 
de novo para participar, senón que segue vixente a súa adhesión co obxecto de gañar en 
axilidade en beneficio tanto das persoas comerciantes coma das consumidoras. En todo 
caso, se algún comercio non se sumou á anterior convocatoria e quere facelo agora, ten 
de prazo aínda deica o 15 de decembro ou ata que remate o crédito desta última edición 
deste ano. 
 
Detalle da convocatoria 
O programa dos bonos Activa Comercio ten como obxectivo incentivar a demanda 
comercial axudando economicamente ás persoas consumidoras e fomentando o 
consumo nos establecementos retallistas adheridos á campaña.  

Cada bono terá un desconto de 30 euros para as compras realizadas nos comercios 
adheridos. A partir do mércores 28 de outubro (desde as 9.00 horas) as persoas 
consumidoras poderán descargar eses bonos desde a web 
www.bonosactivacomercio.gal e empregalos nos establecementos mediante o seu 
formato dixital QR.  
 
O importe irase reducindo en función do valor da compra. Así, ás compras iguais ou 
superiores a 20 euros e inferiores a 30 euros corresponderalles un desconto de 5 euros. 
A rebaixa será de 10 euros para as compras iguais ou superiores a 30 euros e inferiores a 
50 euros. A partir desta cantidade, o desconto alcanzará os 15 euros.  
 
Coma nas ocasións anteriores, cada persoa poderá descargar un único bono e non se 
limitará o número de usuarios que os poden descargar, senón que cando o importe total 
dos descontos realizados alcance os 2,5 M €, os bonos descargados xa non se poderán 
usar. 
 
Por segunda vez desde o nacemento da iniciativa, convídase ás persoas consumidoras 
implicadas a participar nun sorteo, de novo nas contas de Instagram e TikTok da Xunta 
(@xuntagal e @xuntadegalicia, respectivamente). Deberán dar un “gústame” á 
publicación correspondente en calquera dos perfís, mencionar o cancelo 
#ComercioGalego, o establecemento onde mercaron, a localidade e unha persoa que 
poida estar interesada no sorteo. Os gañadores dos catro bonos de 250 € que se 
outorgarán como premio terán unha semana para reinvestilos nos establecementos 
adheridos.  
 
 
 


